
Misiliilluni aningaasaliineq nunaqarfinni qerititsivinnik sanaartornissamik annertusaanissamullu 

tapiisarnerni periutsit pissutsillu pitsaanerpaat anguniarlugit qanoq aaqqiivigineqarsinnaanera 

pillugit Naalakkersuisut nassuiaasioqqullugit peqquneqarnissaanik Inatsisartut inatsisissaattut 

siunnersuut. Nassuiaasiornermi isumalluutit suliffissaqartitsinerit kiisalu aningaasaqarnermut 

tunngasut kommunit, inuussutissarsiornermik ingerlatsisut aammalu KANUNUPE-p misilittagaat 

ilaatigut ilanngunneqassapput. Nassuiaat Inatsisartunut agguaanneqassaaq, tamatumani nassuiaatip 

inerniliineri AIS20-imut ilanngullugit suliarineqarsinnaalerlugit.  

(Inatsisartuni ilaasortaq Peter Olsen, Inuit Ataqatigiit) 

Demokraatini isumaqarpugut pisuussutit uumassusillit pigisagut atorluarnerusariaqarigut, uagullu isumarput 

naapertorlugu atorluaanerusinnaavugut inuutissarsiutigalugu aalisartut inuutissarsiortullu namminersortut 

allat tamaasa naligalugit periarfissinnerisigut soorlu namminersorlutik oqartussaniit pigineqartut naligalugit. 

Tassani immikkut eqqarsaatigivara Royal Greenland sukkulluunniit nukittunerulluni inissisimajuartussaq. 

Pisortaniit pigineqarallartilluni pisortat aningaasaataat qularnaveeqqutigiuartussaavai tamannalu uagut 

isumarput eqqarsartariaaserpullu naapertorlugu unammilleqatigiinnermut equngatitsisorujussuuvoq 

taamaattumillu arlalissuartigut inuutissarsiortunit namminersortunit naligalugu 

unammillerneqarsinnaanngilaq. Ilumoorluta isumaqarpugut Roayl Greenland 

namminersortunngorsarneqartariaqartoq tamannalu pisariaqarpoq nunatsinni aalisarneq 

ineriartortinneqassappat. Isumaqarpugut inuutissarsiortut atugaasa sinaakkutaat tamakkiisut 

qiviartariaqarigut periarfissaqalersikkumallugu namminneq aningaasaliisinnaanissaat takusinnaappassuk 

sumiiffimmi siuariartornissamut periarfissaqartoq. Allatut oqaatigalugu qitiusumiik immikkuualuttunut 

aqutsinerput unitsittariaqarparput aalajangertarunnaarlugulu kikkut sumi aalisakkerivinnik 

pilersitsisassanersut il.il.  

 Aalisarnermut inatsisip § 22a-ni  ima allassimasoqarpoq:  

 ”Tunitsiviit nioqqutissiorfiillu nutaat Naalakkersuisut akuersissuteqarsimatinnagit pilersinneqassanngillat. 

Tamanna aamma atuuppoq nioqqutissiorfiup pioreersup tunitsivittut allanngortiterneqarnissaa imaluunniit 

aalisakkanik allanik nioqqutissiorfinngortinneqarnissaa kissaatigineqarpat tamanna pisortanit 

aningaasaliinissamik, tapersiinissamik imaluunniit tapiissuteqartoqarnissanut aaqqissuussinissanik 

pisariaqassappat.” Tassanilu apeqqutigisariaqarparput ilumut Naalakkersuisut akuleruttariaqarnersut? Uagut 

isumarput naapertorlugu namminersorlutik inuutissarsiortut namminneq nalilertariaqarpaat sumiiffinni 

assigiinngitsuni ineriartornissamut siuariartornissamullu periarfissaqarnersoq. Ukiut ingerlanerini inatsisinut 

soorlu § 22a-mut assingusut nilliaatigiuarnikuuagut, namminersorlutik oqartussat qitiusumiit aqutsisarnerat 

akerleralugu, tamannalu qimattariaqarparput. Namminersortut pilersitsinissaminnut periarfissaat pillugit 

pisortat niuertuusaassanngillat eqqartuussisuunatilluunniit.  

 Naalakkersuisut akissutaanni paasivarput takutinnaallugulu Naalakkersuisut suliniutinik arlalinnik 

aallartitsereersimasut. Taamaattumik nassuiaasiornerp aallartinnissaa Uagut isumatsinni aningaasanik 

atuilussinnarnerusussaavoq suliniutit aallartinneqareernikuummata. Nassuiaasiornerup pisortat 

allaffissornermut aningaasartuutaat annerulersittussaavai taamaasillunilu aamma pisortat allaffissornerat 

allisarneroqqissallugu - tamannalu Demokraatini akerleraarput.  

Tamanna tunngavigalugu inassutigaarput siunnersuut itigartinneqassasoq.  

   

 

 


